
天下之人各懷其家，各私其子，其常情也。為天子為百姓之心，心不如其自為，此在三

代以上已然矣。聖人者因而用之，用天下之私，以成一人之公而天下治。夫使縣令得私

其百里之地，則縣之人民皆其子姓，縣之土地皆其田疇，縣之城郭皆其藩垣，縣之倉廩

皆其囷窌。為子姓，則必愛之而勿傷；為田疇，則必治之而勿棄；為藩垣囷窌，則必繕

之而勿損。自令言之，私也，自天子言之，所求乎治天下者。如是焉止矣。一旦有不虞

之變，必不如劉淵、石勒、王仙芝、黃巢之輩，橫行千里，如入無人之境也。於是有效

死勿去之守，於是有合從締交之拒，非為天子也，為其私也。為其私，所以為天子也。

故天下之私，天子之公也。公則說，信則人任焉。此三代之治可以庶幾，而況乎漢唐之

盛，不難致也。

此作品在全世界都属于公有领域，因为作者逝世已经超过100年，且作品于1931年1月1日

之前出版。

